Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA
CERTIFICO: QUE O PLENO DESTE CONCELLO LEVOU A CABO SESIÓN ORDINARIA O DÍA 28 DE FEBREIRO DE 2008, DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN ORDINARIA LEVADA A CABO POLO PLENO DO CONCELLO O DÍA 28 DE FEBREIRO DE 2008.-

No Salón de Sesións da Casa do Concello de Ames, ás vinte horas e trinta minutos do día vinte e oito de febreiro de dous mil oito, reúnese o Pleno do Concello en sesión ordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia dos señores concelleiros/as seguintes:
	Grupo municipal socialista
	Grupo municipal do Partido Popular
	Grupo municipal do BNG

	Patricia Conde Lois

Mª Isabel González Cancela
Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos


	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira
Bernardo Moar Miguez

José Pérez Bello

Alfonso Rey López


	Olalla Alvite del Río 
Xosé M. Fernández López 

David Santomil Mosquera

Victor Vicente Díaz

Mercedes Vidal Baamonde 




Asiste o señor interventor do Concello, don José Antonio Rueda de Valenzuela.

Actúa como secretaria a titular da Corporación, dona Rosa-Ana Prada Queipo.

O señor alcalde don Carlos Antonio Fernández Castro saúda a todos os presentes e da comezo a sesión ordinaria do Pleno municipal correspondente ó día 28 de febreiro de 2008. 

A) PARA DAR CONTA:

Punto primeiro.- Dar conta dos decretos ditados pola Alcaldía dende a última sesión plenaria ordinaria. 

O señor alcalde, don Carlos Antonio Fernández Castro, informa a Corporación que os decretos ditados pola Alcaldía desde a última sesión plenaria ordinaria estiveron a disposición de todos os concelleiros/as na Secretaría Xeral, engadindo que o acceso aos decretos é libre para todos/as os concelleiros/as, en calquera momento na Secretaría Xeral do Concello, e que con ocasión da convocatoria dos plenos ordinarios o que teñen a súa disposición é o libro oficial, en papel timbrado e numerado.

B) PARA DELIBERACIÓN E ACORDO.

Punto Segundo.- Aprobación, se procede, de actas anteriores.

Toma a palabra o señor alcalde don Carlos Antonio Fernández Castro para dicir: “Sometemos en primeiro lugar a aprobación a acta correspondente a sesión celebrada o día 30 de xaneiro de 2008.”

Toma a palabra a concelleira do grupo municipal socialista, dona Patricia Conde Lois, que di: “Facer un inciso na paxina 2 no paragrafo 3º onde di “A maiores están previstos os gastos financieiros e os pasivos financierios” debe dicir “activos financieiros”.

O Pleno da Corporación por unanimidade dos seus membros presentes, presta aprobación á acta correspondente á sesión plenaria ordinaria do 30 de xaneiro de 2008, coa corrección introducida.

Toma a palabra o señor alcalde don Carlos Antonio Fernández Castro para dicir: “Sometemos en segundo lugar a aprobación a acta correspondente a sesión celebrada o día 31 de xaneiro de 2008.”

Intervén o concelleiro do grupo municipal do popular don Alfonso Rey López para dicir: “Na paxina 26 na sexta pregunta debe corrixirse a palabra “votarse” que debe ser con b polo que a palabra sería “botarse” e na oitava pregunta onde fala da rotonda da autovía pon “Santiago de Compostela “ e debe dicir autovía “Santiago-Brión”.”

O Pleno da Corporación por unanimidade dos seus membros presentes, presta aprobación á acta correspondente á sesión plenaria ordinaria do 31 de xaneiro de 2008, coas correccións introducidas.

Toma a palabra o señor alcalde don Carlos Antonio Fernández Castro para dicir: “Sometemos en terceiro lugar a aprobación a acta correspondente a sesión celebrada o día 9 de febreiro de 2008 para a elección dos membros das mesas electorais.”

O Pleno da Corporación por unanimidade dos seus membros presentes, presta aprobación á acta correspondente á sesión plenaria do 9 de febreiro de 2008.

Punto Terceiro.- Adxudicación operación de crédito a longo prazo. Investimentos 2004.

Toma a palabra a concelleira de economía e facenda, dona Patricia Conde Lois, que di: “O pleno de 29 de novembro de 2007 acordou o inicio do expediente para licitar o préstamo a longo prazo para financiar as inversións do ano 2004 por importe de 1.104.168,75 euros, iniciado este proceso sométese a exposición pública e presentadas as proposicións a mesa de contratación reuniuse o 14 de febreiro procedendo a apertura das ofertas presentadas que son as correspondentes a Caixa Galicia e Banco Caixa Xeral, ofertando a primeira delas un tipo variable do Euribor + 0.60% de diferencial e a segunda un tipo variable do Euribor + 1.15% de diferencial. Proceden a informar a mesa de contratación e intervención e propoñen a adxudicación deste préstamo a Caixa Galicia polas vantaxes económicas que supón a súa oferta. Dado que o órgano competente para a adopción deste acordo de adxudicación é o pleno co quórum de maioría absoluta por superar esta operación o 10% dos recursos ordinarios, proponse a adxudicación ao citado licitador.”

Intervén o voceiro do grupo municipal do BNG don Xosé Manuel Fernández López, para dicir: “A adxudicación deste préstamo é un tema que ven de vello, nun primeiro momento houbera ofertas de diferentes entidades que facían ofertas tanto de tipo variable como de tipo fixo, posteriormente aprobáronse unhas bases novas recolléndose a opción do tipo variable. Teño que dicir que nesas bases non se recollía o acordo plenario que tíñamos de que as mesas de contratación nos asuntos de competencia plenaria participarían os tres grupos municipais, froito dunha moción que presentara o BNG. O que chama a atención nesta recta final do proceso é que así como a primeira vez se presentaron catro licitadores agora só se presentaran dous e non sabemos concretamente a que corresponde si é que teñen tal cantidade de clientes que non lles interesa o Concello de Ames ou é que o Concello de Ames non é xa un cliente interesante, e nos chama tamén a atención que Caixa Galicia por exemplo que na primeira oferta presentou un tipo variable de euribor +0,25% agora oferte euribor+0,60%, as outras tres entidades que se presentaron no primeiro proceso xa non se presentaron e o Banco Caixa Xeral oferta un euribor+1,15% que é bastente distante daquel euribor +0,25% que ofertaba Caixa Nova ou incluso a que ofertaba o Banco de Crédito Local de euribor +0,06%.”

Intervén  o concelleiro  do grupo municipal popular don Santiago V. Amor Barreiro, para dicir: “Está claro que o señor alcalde non contratou ningún crédito nos anos 2004, 2005 e 2006, pero agora trae a pleno un crédito, pero tamén é certo que neses anos as inversións previstas foron financiadas por outras vías. Nesta proposta de adxudicación de crédito a longo prazo das doce entidades que se convidaron só dúas presentaron oferta, en setembro do 2006 o concello tivo unha serie de ofertas e si dende setembro de 2006 ata agora non se resolveu non foi máis que pola súa deixadez así como noutros temas que vemos no día a día deste concello, si temos en conta as ofertas de setembro de 2006 que eran catro e agora só hai dúas queda pouco onde elixir o que pasa é que si se houbese tomado unha decisión naquel momento os diferenciais tiveran beneficiado ao concello xa que Caixa Galicia ofertaba un euribor +0,25% e agora opta euribor +0,60%. Señor alcalde éncheselle a boca cando di que os bancos están chamando a porta do concello pero a realidade non é esa, de doce entidades crediticias que temos no concello de Ames só hai dúas que queren traballar co concello, o que queda claro é que pode que as entidades financeiras non se fíen do concello, pode que polo endebedamento, polo retraso de pagos aos provedores, ou porque incumpre a obriga de ter rendida a conta do ano 2006, estes poden ser algúns dos factores que condicionan que estas entidades non confíen no concello. Estas entidades ao igual que nós descoñecen cal é a situación actual da economía do concello e tamén iso é pola súa irresponsabilidade.”

Toma a palabra a concelleira de economía e facenda, dona Patricia Conde Lois, que di: “Di que non se presentan máis empresas por non ter rendida a conta do 2006, pero cando se presentaron seis empresas para a licitación anterior non tíñamos rendida esa conta tampouco, polo que parece que non é o motivo de que se presentasen mais ofertas que agora.

Sobre a deixadez do goberno non creo que ese sexa o problema, simplemente esperamos a ter a conta do 2005 liquidada para saber realmente en qué temos que endebedarnos porque non tería sentido concertar un préstamo para que cando pechemos o ano 2005 poda ser lixeiramente inferior, sería endebedarnos por enriba da realidade.

O motivo polo que non se presentaron máis empresas será por razóns do mercado, das propias empresas, será o momento, pero evidentemente nós non temos nada que dicir por que se trata dun procedemento aberto e se presentan as entidade que queren.”

Intervén o voceiro do grupo municipal do BNG don Xosé Manuel Fernández López, para dicir: “Insisto en que parece preocupante que os bancos nunha operación financeira como esta se retraian cunha institución que debería dar garantías, será por que a situación económica do concello non está suficientemente clara para estas entidades,  por que a estabilidade política non é suficiente, o que queda claro é que desde a outra oferta a esta as condicións son peores polo número de licitacións e polas condicións económicas, unha diferenza dun 0,06 a un 0,60% nun crédito de 1.100.000 euros é  sustancial.”

Intervén o voceiro do grupo municipal popular don Santiago V. Amor Barreiro, para dicir: “Afirmamos o mesmo, que as entidades invitadas para esta licitación non queren traballar con nós, será por que non se fían do concello e ven que a situación na que se atopa non é a máis vantaxosa. Claro que as entidades están no seu dereito de presentar ou non as ofertas pero o concello de Ames debería estar nas miras de moitas empresas.” que non 

Toma a palabra o señor alcalde don Carlos Antonio Fernández Castro para dicir: “Entendo que dende os bancos da oposición sempre hai que tratar de sacar punta a todo cando non hai uns argumentos de máis peso. Hai un feito diferencial importante nos pregos e iso motiva que algunha entidade financeira entendera que tiñan poucas posibilidades, valorase e barémase o investimento en obra social e iso fai que determinadas entidades bancarias que esta mesma semana estivéronme visitando no despacho da alcaldía me manifestaran que non se presentaban a unha operación deste tipo por que consideraban que comparativamente coas caixas de aforros ían a ter moi poucas posibilidades. En calquera caso é unha cuestión de mercado, ao señor Amor isto xa lle leva a facer unha afirmación tan contundente como que non queren traballar co concello cando si vostede falara con máis precisión podería dicir en todo caso que non queren facer unha operación de préstamo co concello pero ben distinto é que non queiran traballar por que sabe vostede que todas as entidades que están subscritas ao pago de taxas e impostos municipais en todas temos conta aberta e pódolle garantir a vostede que nada máis que abre unha nova entidade en Ames coñecedores do criterio deste goberno de abrir contas en todas as entidades pasan por aquí a presentarse, polo tanto pode dicir vostede que por algunha razón hai entidades que non queren facer a operación de préstamo pero non que non queiran traballar co concello porque o están facendo continuadamente e nós mantemos importantes saldos en entidades financeiras coas que traballamos asiduamente. En calquera caso hai que ter en conta o mercado do diñeiro neste momento e as entidades son conscientes de que con esa cláusula de investimento en obra social moitos dos bancos perderían a posibilidade de optar a esta operación, nada ten que ver en absoluto coa rendición da conta, seguimos sendo un concello moi fiable para a banca e para os demais organismos, saben perfectamente que este goberno ten un plan de económico financeiro que coñecen por que eu mesmo llo fun expoñendo a maioría das entidades e polo tanto non lles preocupa o tema da rendición de contas toda vez que ademais a vostedes que sempre lles preocupa este tema e a min tamén miren o que pasa noutros concellos de Galicia e collan o informe do Consello de Contas e analicen cantos concellos levan 6 ou 7 anos sen render contas e seguen facendo operacións de préstamo sen ningún tipo de problema. Paréceme normal que vostedes queiran sacarlle punta ao tema pero deben ser leais coa institución municipal e non podemos inxustificadamente trasladar a sensación de que este concello pode ter problemas económicos e financeiros cando isto non é así, en calquera caso para min hoxe é un día histórico por que en contra do que teñen dito moitos sen coñecemento algún hoxe si esta operación se aproba vai a ser o primeiro préstamo a longo prazo que eu subscriba como alcalde nos catro anos e medio que levo na alcaldía, despois de hoxe non poderei dicir que nunca subscribín unha operación de crédito ou préstamo a longo prazo neste concello, e iso denota algo importante, que este concello ten liquidez por que si estamos agora a subscribir unha operación de préstamo para os investimentos do ano 2004 é dicir os investimentos de hai catro anos iso quere dicir que ata o de agora fomos quen de financialos con fondos do propio concello o que desminte calquera situación de dificultade económica, podemos ter fluxos de caixa máis ou menos importantes nun momento determinado efectivamente no mes de novembro temos un pico de tesourería que alcanza os 4.000.000 de euros por que cobramos un imposto dos máis cuantiosos, que temos que repartir ao longo do ano pero ningún problema económico ningún problema de tesourería e o que vamos a facer agora é unha vez que pechamos a conta e que sabemos con exactitude cal é a contía do préstamo  que precisamos subscribilo como fan as familias e as empresas.”
Rematadas as intervencións e sometido o asunto a votación obtén o voto a favor dos nove representantes do Grupo Municipal Socialista e a abstención dos sete representantes do Grupo Municipal Popular e dos cinco representantes do Grupo Municipal do B.N.G., quedando rexeitada a adxudicación da operación de crédito a longo prazo. Investimentos 2004, por non acadar o quórum de votación a maioría absoluta do número legal de membros da corporación previsto no artigo 47 da LRBRL.

Punto Cuarto.- Aprobación do recoñecemento plenario extraordinario de créditos 1/2008.-

Toma a palabra a concelleira de economía e facenda, dona Patricia Conde Lois, que di: “O expediente que tratamos nace dunha providencia de alcaldía de data 15 de febreiro de 2008 referente a necesidade de aprobar a relación de facturas que figuran no expediente. Ao longo do pasado exercicio o concello precisou afrontar sen demora unha serie de gastos motivados por necesidades urxentes que afectaban a distintos servizos municipais. Ao tratar de dar unha pronta resposta aos mesmos fixo imposible en moitas das ocasións tramitar con carácter previo as correspondentes autorizacións de gastos ou en algún caso excepcional os expedientes de contratación. O financiamento destas facturas que ascende a un importe total 1.196.000 euros ven por un lado pola vía do orzamento vixente do exercicio 2008. e con patrimonio municipal do solo. Figura informe de intervención que di “que de acordo co exposto e nos termos indicados informase favorablemente o expediente de recoñecemento extraxudicial fiscalizado”

Intervén o voceiro do grupo municipal do BNG don Xosé Manuel Fernández López, para dicir: “Volvemos a afrontar neste pleno o terceiro recoñecemento extraxudicial de crédito, dous foron no ano pasado, este é o primeiro do ano 2008. En realidade o que estamos discutindo é que hai toda unha serie de facturas por 1.300.000 euros que non tiñan partida orzamentaria ou que non seguiron os trámites administrativos adecuados e que están sen pagar e comprende desde o mes de agosto ata finais de ano. Polo tanto a situación é creada polo goberno municipal e si nas anteriores ocasións nós asumíamos parte desa responsabilidade e puxemos a nosa parte correspondente para solucionar o problema neste caso aínda que non as lin todas creo que son da parte xestionada pola súa labor como goberno. En todo caso é consecuencia dunha decisión política partidista en función dos seus intereses, con esta decisión queda patente a irresponsabilidade do goberno municipal que colocou a dia de hoxe a centenares de provedores e de contratistas que traballan para o concello nunha situación de dificultade máxima para cobrar. O goberno non é capaz de ofrecerlles a garantía administrativa que se require para que poidan cobrar estas facturas, novamente nos pediran responsabilidade e lealdade para que lles axudemos a saír novamente deste lío, nós temos escoitados moitos adxectivos que se nos teñen dirixido desde desleais, oposición atroz, irresponsable, ignorantes en temas económicos, dito isto en boca de quen agora se presenta con 1.300.000 euros para que lle axudemos¿por qué nós temos que avalar esta situación?  Por que temos que avalar obras que se fixeron de presa e correndo na campaña preelectoral con marcado carácter electoralista ou contratacións que vostede fixo partidariamente como aquel famoso proxecto que nós criticamos “O Milladoiro que imos ver” non por que estivera mal feito senón polo momento en que o sacaron evidentemente calquera tipo de información deste tipo aos cidadáns é positiva pero publicada no seu momento é dun carácter marcadamente electoralista. O tema pon en evidencia que a señora concelleira de facenda lle queda un labor por diante moi grande e non lle arrendo a ganancia. Si lemos o informe de intervención con calma pon unha serie de irregularidades que sería moi conveniente non seguilas cometendo: traballos que teñen que ser desenvoltos polo concello e que non se están facendo, servizos superiores a 12.000 euros que tiñan que ser licitados e que non se licitan senón que se contratan directamente, traballos con asistencias técnicas que hai que realizar polas prazas técnicas do concello que xa deberían estar cubertas, licitación de contratos xa caducados, necesidade de planificación da compra de subministros para aforrar en economías de escala, por exemplo todos os alumeados públicos que se foron contratando no ano pasado un por un separadamente cando calquera empresario sabe que é moito máis eficaz contratalos todos xuntos, as necesarias licitacións conxuntas das direccións de obras, recórdolle que segue sen avanzar o proceso da provisión do arquitecto técnico que leva agora xa dous anos en lista provisional, ese arquitecto técnico tan necesario no concello podería ser o que dirixira todas estas obras municipais, e todo isto desde a concellería de facenda terán que ir corrixindo e con esta xestión económica creo que o concello está desprestixiándose e como institución está perdendo credibilidade.”

Intervén o voceiro do grupo municipal popular don Ramón García Argibay, para dicir: “Como xa dixo o meu compañeiro é a terceira vez que se trae un asunto como este a pleno en nove meses e o importe das facturas que vostede tiña sen pagar suman todas elas está en torno aos 3.000.000 de euros e dicir uns 500.000.000 de pesetas e me gustaría que os veciños de Ames souberan por qué se produce esta situación. En primeiro lugar é por prorrogar os orzamentos do 2006 que nós xa denunciamos reiteradamente, motivado única e exclusivamente por motivos electoralistas, igual que fixo cos orzamentos cando os trouxo no seu momento rompendo os posibles pactos. Se reflicte así a incapacidade que ten vostede para chegar a acordos, non puido chegar a acordo no pleno de organización, nos orzamentos e tampouco nestes temas que trae agora a pleno. O problema faise cada vez máis grande cando a partir das eleccións de maio veu que non tiña a maioría absoluta e vostede contaba con ela, por iso prorrogou os orzamentos do 2006, pero ao non conseguila para tapar as súas vergonzas endósalle unha vez máis a responsabilidade a oposición unha responsabilidade que eu no seu momento lle dixen que non nos corresponde. Acude por terceira vez a que nós lle saquemos as castañas do lume e demostra que o seu goberno non ten capacidade de xestión e o está a demostrar a diario, non ten ideas, nin imaxinación, non ten equipo, é o peor de todo é que non sabe como xestionar os recursos do concello, xa sei que a vostede non lle gusta que falemos dos informes dos técnicos xa o dixo e o demostrou moitas veces pero non queda máis remedio que facer ese tipo de referencias e como é un documento onde se describe perfectamente cal é a situación destas facturas voume referir a el, este informe ratifica o que nós vimos denunciando dende hai varios meses, di textualmente “as facturas pendentes de aprobación e consecuencia fundamental da situación de prórroga orzamentaria vixente no pasado ano conxugada co forte crecemento experimentado polo gasto corrente durante o pasado exercicio impulsado polo propio crecemento do concello, esta situación unida ao forte crecemento do gasto fixo que o orzamento comezase a mostrar signos de esgotamento moito antes de chegar ao remate do ano” iso xa nós o dixemos no seu día pero agora pódese comprobar pero aínda hai algo peor: que vostede fai caso omiso da Lei de contratos das administracións públicas e non ten ningún pudor en saltarse esta normativa, gustaríame darlle uns datos demoledores e vou citar textualmente o que figura no texto refundido da Lei de Contratos das Administracións Públicas que no seu artigo 57 di “Contratos menores. Nos contratos menores, que se definirán exclusivamente pola súa contía de conformidade cos artigos 121, 177 e 202, a tramitación do expediente solo esixirá a aprobación do gasto e a incorporación ao mesmo da factura correspondente que reúna os requisitos regulamentariamente establecidos e no contrato menor de obras, ademais, o presuposto das obras, sen prexuízo da existencia de proxecto cando normas específicas así o requiran. Estes contratos non poderán ter una duración superior a un ano, nin ser obxecto  de prórroga ni de revisión de prezos.”. Refírome tamén ao artigo 121 que di “Terán a consideración de contratos menores aqueles cuxa contía no exceda de 5.000.000 de pesetas” é dicir 30.050 euros. Se repasamos o informe de intervención e vemos as facturas que se traen a pleno non se cumpren esas esixencias en case ningún dos casos e se sobrepasan estes importes con moitas creces. No que se refire ao contrato de subministro o artigo 177 di “Os contratos comprendidos neste Título terán a consideración de contratos menores cando a súa contía no exceda de 2.000.000 de pesetas, con excepción daqueles aos que se refire  o artigo 183.”. Para terminar “Artigo  202. Contratos menores. Redacción segundo a  Lei 53/1999, de 28 de decembro. Os contratos comprendidos neste Título terán a consideración de contratos menores cando a súa contía non exceda de 2.000.000 de pesetas, salvo nos contratos a que se refire o artigo 197.3, concertados con empresas de traballo temporal nos que non existirá esta categoría de contratos.”, e como exemplo sacado do informe de intervención o servizo de mantemento de xardinería supera con moito os 12.020 euros e hai unha recomendación feita de intervención, o servizo de coordinación da escola de música, se  recomenda prestar este servizos a través de persoal propio, o servizo de asistencia xurídica atopase expirado é necesario volver a licitalo, a adquisición de gasóleo está claro que o que calquera faría sería sacar a oferta e darlla ao mellor postor e non se fai nin co gasóleo nin cos subministros nin con nada, e chegamos ao de sempre Ágora Aberta que ten facturas por importe en torno aos 60.000 euros sen ser evidentemente dos comedores escolares paro o que ten un contrato de 900.000 euros. Cando nós no seu día falamos dos orzamentos do ano 2008 xa dixemos que non nos gustan nada sobre todo polo abuso do gasto corrente e así se pon de manifesto no informe de intervención que di “salientase a necesidade de que desde o primeiro día de vixencia deste orzamento se adopten medidas activas que permitan conter o seu crecemento a fin de conseguir a máxima eficiencia do gasto público”. Se vostede demostrou que non é capaz de organizar e controlar esta situación gustaríame saber como vai a levar a diante un orzamento de 33.500.000 de euros, e cando di que os bancos ou Caixas queren traballar con nós non dixemos que renunciaran a traballar co concello de Ames senón que a operación do préstamo non lles interesa.”

Toma a palabra o señor alcalde don Carlos Antonio Fernández Castro para dicir: “Efectivamente a finais do ano 2006 o goberno de coalición tomou unha decisión política, a decisión de prorrogar os orzamentos por acordo dos dous grupos políticos que daquela formabamos os goberno de coalición, sería imposible que o grupo socialista en solitario tomase tal decisión e cando se fixo éramos plenamente conscientes de que o orzamento como di o informe do interventor presenta un incremento elevado ano tras ano “impulsado polo forte crecemento de poboación” é evidente que non é o mesmo custe para o concello uns comedores escolares de 430 usuarios  que de 700 usuarios, como é evidente que a maioría dos servizos municipais teñen un crecemento elevado, iso orixina que os orzamentos do ano 2006 chegado o mes de agosto ou setembro tiveran completado o gasto das partidas do ano anterior, hai partidas que non se chegarían a gastar e serían suficientes pero outras quedarían esgotadas, exemplo, para combustible no ano 2006 había unha partida que evidentemente non chega para o ano 2007 entre outras polo encarecemento dos produtos derivados do petróleo e polo incremento do número de usuarios, iso é o que con absoluta normalidade traemos aquí hoxe a pleno non traemos facturas sacadas de debaixo da alfombra nin traemos facturas ilegais ou de actividades non transparentes do concello, traemos facturas que corresponde aboar polos gastos habidos no exercicio económico de todo un ano e que non teñen cobertura nas partidas do orzamento vixente nese momento que era o prorrogado do ano 2006, e tráense a pleno por que é o órgano competente para a aprobación extraxudicial destas contías, pero non para sacarnos de ningún atolladero nin para derivarlles ningunha responsabilidade. 

É certo que hai servizos no concello que levan algún tempo sen licitarse e eu estou disposto a sacar deste pleno un acordo para que lle fagamos o encargo ao departamento de contratación do concello de que saque eses servizos a contratación pública,  en ningún caso a falta de contratación pública obedece a unha decisión política deliberada, pásanos agora que estamos nun goberno en minoría pero ocorreunos nos catro anos anteriores cando gobernábamos en coalición por que o servizo Bos días cole do que tan orgullosos estamos todos é un servizo que non naceu este ano, as Tardes Divertidas os Lúdicos naceron todos eles sen licitar e non se licitaron ao longo de todo este tempo e son cuestións que efectivamente temos que solventar. Ao igual que para este curso escolar 2007-2008 fomos quen de licitar o servizo de comedores e unha vez que o licitamos o problema é outro, imos ir licitando progresivamente todos os servizos que o requiran por que temos un programa de organización económico-financeiro do concello pero necesitamos algún tempo para elo e non se pode facer todo de golpe, e non recordo ben si a finais do mes de abril ou primeiros de maio entrará en vigor unha nova Lei de contratos das administracións públicas da que queremos beneficiarnos no sentido que nos vai a permitir facer estas contratacións dunha forma máis áxil e máis rápida, pero a administración da o que da e costa moito traballo meterlle máis ritmo e pesar de que estamos dispostos desde o goberno municipal a contratar externamente as axudas necesarias para que estas licitacións vaian moito máis rápido.

De todos os xeitos cando se tomou a decisión de prorrogar os orzamento fíxose de maneira responsable ao igual que se fixo cando se trouxeron os orzamentos do ano 2008 que tiveron que ser aprobados ligados a unha cuestión de confianza e que mañá remata o prazo de alegacións, podendo ter algunha que virá a pleno para resolvela pero iso é o devenir dunha administración que pode ter mais facilidades ou dificultades segundo da situación aritmética na que se encontre pero aínda así imos a gobernar exactamente igual e cando se aproben as cousas sairán adiante e cando non xa buscaremos a forma de resolvelo doutra maneira.”

Toma a palabra a concelleira de economía e facenda, dona Patricia Conde Lois, para dicir: “Só facer dous comentarios, fíxome gracia o que dixo o señor Argibay de que levamos tres recoñecementos en nove meses, iso quere dicir que é boa sinal,  que o departamento de intervención está a traballar e está a xestionar as facturas polas vías que legalmente se permiten. Por outra banda ante o comentario do señor Fernández López de que a proposta é irresponsable, resulta curioso o primeiro recoñecemento que se trouxo a pleno no ano 2007 a maioría das facturas eran do goberno en coalición e moitas delas do ano 2006 cun orzamento do ano 2006, dicir agora que é consecuencia de ter un orzamento prorrogado creo que máis ben será devido ao crecemento que temos neste concello.”
Intervén o voceiro do grupo municipal do BNG don Xosé Manuel Fernández López, para dicir: “Sobre o tema das obras sociais recordo que Caixa Nova tamén ten obra social  e  non presentou a oferta, e o baremo da obra social utilizase en caso de empate pero non se contabiliza, é a maiores, e unha das entidade que teñen obra social e colabora co concello non presentou ofertas.

Cambiando de tema sobre quen decidiu prorrogar os orzamentos do ano 2006 efectivamente foi o goberno de coalición pero sabe vostede que había opinión unánime de que aquel orzamento había que adaptalo por iso cando vostedes presentaron un orzamento de 33.000.000 de euros quedei cao boca aberta por que creía que se ía adaptar as circunstancias reais do concello de Ames e o nivel de execución que tiñan os orzamentos. Tamén no mes de maio vostede dixo na prensa que tan pronto pasaran as eleccións ían aprobar os orzamentos, dixo que non quería condicionar ao goberno que entrase despois das eleccións a ter un orzamento aprobado por un goberno anterior polo que a partir do 15 de xuño creo que deben ir asumindo a responsabilidade lexitima pero súa. Di que veñen estas facturas ao pleno por que é o que ten competencia, a competencia en principio é  do alcalde ou da Xunta de Goberno Local en moitas delas, e si chegan aquí é por que moitas delas non seguiron os tramites regulamentarios porque non houbo retencións de crédito ou non había partida orzamentaria, non faga que de principio isto tiña que vir a pleno.

Contestando á concelleira de facenda direille que cando se trouxo a pleno o recoñecemento extraxudicial de crédito con facturas xestionadas por nós asumimos a crítica, asuminos a responsabilidade e démoslle a cobertura política que lle tíñamos que dar. O que nós dixemos é que a situación é irresponsable por que a día de hoxe  centenares de provedores están na corda floxa e iso si é unha lixeireza por que si vostedes tiveran maioría absoluta poderían afrontar aquí o debate e a votación, do contrario a súa actuación é temeraria e irresponsable.”

Intervén o voceiro do grupo municipal popular don Ramón García Argibay, para dicir: “Por unha vez alégrome que lle vote a culpa ao seu ex socio de goberno e non se lle vote ao grupo popular, xa é un avance. O que sona é a desculpa de mal pagador e vostede aínda di que non trae facturas ilegais nin que oculta nada pero non creo que sexa como para presumir diso, a prórroga do orzamento foi única e exclusivamente súa e dixo publicamente que cando pasasen as eleccións ía levar os orzamentos e espero polo ben de Ames que esa falta de previsión que houbo nos orzamentos do 2006 nona teñamos nos do 2008 por que si non a ver que pasa. Sobre si foi unha decisión política deliberada, tamén o foi a RPT e aínda non está en funcionamento e por aí poden vir os problemas que haxa en torno ao persoal do concello.

Di tamén que xa fixeron a contratación dos comedores, que pasa que non son capaces de facer máis cousas a vez, supoño que poderase licitar varias cousas.

Tamén di que necesita dun tempo, pois leva case cinco anos, ¿ canto tempo necesita?, cando vostedes entraron no goberno criticaban como estaba todo pero pasaron cinco anos e di que a administración da o que da, pero algunha responsabilidade terá vostede nesa marcha da administración, sobre si está ou non nun atolladero dígolle que a nós nos está a poñer unha responsabilidade que non nos compete, por que si vostede fai unhas previsións como Dios manda, estaríamos falando doutras cifras máis reducidas, si vostede fixera un orzamento despois das eleccións estaríamos noutra situación.

Sobre o que dixo a concelleira de facenda de que traer os recoñecementos ao pleno é que a Lei obriga a facelo e tampouco estará orgullosa diso, ou acaso se traen aquí o resto das facturas? ¿por qué se traen estas? Porque non teñen recoñecemento de crédito. Porque están fora do orzamento. Diso non hai que presumir, ao contrario, iso indica que hai unha falta de previsión, e que cando se planifica non se planifica ben. Como vostede di o presuposto e hai que presupostar ben. Non nos responsabilice a nós do que non nos compete. A min gustaríame saber que pasará se hoxe non saen aprobados os recoñecementos de crédito, probablemente nos boten a culpa a nós, dirá que a oposición non colabora, pero asuma vostede algunha vez a súa responsabilidade, ¿vostede algunha vez se equivoca? É que se algunha vez non se equivoca, non é normal.

Toma a palabra o señor alcalde, don Carlos Antonio Fernández Castro, para dicir: “Vostede ten algo en  contra miña, faga o que faga ten algo que dicir. Mire, pon na miña boca cousas que eu non dixen. Eu non culpabilicei ao socio de goberno nin a  ninguén, simplemente constato o feito de que me estrañou un pouco a intervención do señor Fernández cando falou dos orzamentos prorrogados, que parecía que dicía que a decisión a tomáramos nós en solitario. Cando se tomou esa decisión gobernabamos en coalición, tan responsables eramos uns coma os outros. A partires de hai, do mes de xuño, cando asumimos o goberno en solitario, se houbéramos prorrogado o orzamento, eu entendo que se nos dixera que era unha responsabilidade nosa, xa que gobernamos en solitario; pero de calquera xeito, non é máis que a constatación dun feito, e dalgunha das intervencións dedúcese, e senón escoiten mañá a gravación, que o problema son as facturas, e  volvemos outra vez a falar da nosa falta de maioría. Somos conscientes da falta de maioría, nos levantamos todos os días sabendo que non temos maioría no pleno, pero a mín o que ma chama a atención é que para calquera asunto se nos estea ameazando con que non temos maioría. O problema non é ese, o problema é que o pleno de corporación ten que manifestarse sobre os asuntos que están na orde do día, e ten que facelo votando a favor, se se está plenamente de acordo, opoñéndose se non se está en absoluto de acordo ou absténdose, e ese é o motivo para o cal estamos aquí, nos traemos un recoñecemento extraxudicial de créditos porque os servizos municipais, con orzamento prorrogado ou sen el, teñen que seguir prestando atención aos veciños, teñen que seguir funcionando, e cando se esgota unha partida orzamentaria, sexa no mes de agosto ou no de setembro, ou hai posibilidade   técnica de facer transferencia doutra partida e tirar así ata final de ano, ou senón, a decisión responsable –xa que se falou de irresponsabilidade- é seguir prestando os servizos municipais e atendendo as necesidades dos veciños e veciñas. ¿Cómo se pagará? Pois vai responder o concello de Ames dos seus propios fondos, a diferenza é que a decisión, en lugar de corresponderlle a outros órganos,  correspóndelle ao pleno, e rematada a quenda de intervencións, iso é o que imos facer: someter o expediente de recoñecemento extraxudicial de créditos ao pleno da corporación. 

Rematadas as intervencións o expediente de recoñecemento extraxudicial de créditos plenario 1/2005 resulta rexeitado cos votos a favor dos membros do Grupo Municipal Socialista, os votos en contra do Grupo Municipal Popular e do Grupo Municipal do BNG.
Intervén o voceiro do grupo municipal do BNG don Xosé Manuel Fernández López para dicir: “ Quero facer unha explicación do voto do B.N.G. A situación que se ven de crear non é agradable para ninguén, e nós manifestamos xa dende este momento que estamos dispostos a volver falar deste tema, porque os provedores, os comerciantes, etc…,   teñen que cobrar. Pedimos unha reunión dos portavoces dos grupos municipais para que unha serie de actuacións que están explicadas no informe de intervención non se volvan repetir, que haxa un compromiso por parte do goberno municipal de que a xestión económica ten que cambiar, o Grupo Municipal do  BNG. pide, dende agora xa, unha reunión de portavoces para volver tratar o tema”.
Toma a palabra o señor alcalde, don Carlos Antonio Fernández Castro, para dicir: “Non hai ningún tipo de problema para que haxa a reunión de portavoces. Tamén é certo que,  se non é por cuestión de táctica política, iso se podía ter feito antes deste pleno. E, entre outras cousas, se reflexionan, sobre todo vostedes,  membros do grupo do B.N.G., verán que entre as facturas hai encargos feitos por vostedes. Cando se fala de Ágora Aberta, da Escola de Verán, son encargos feitos polo grupo municipal do B.N.G. Polo tanto a responsabilidade é de todos, non unicamente dos que neste momento gobernamos. En calquera caso, ningún tipo de problema -ningún en absoluto- en que haxa unha xunta de voceiros, insisto en que puido estar feita antes, pero eu entendo que desexen demostrarlle graficamente ao grupo de goberno que está en minoría para logo pasar a unha segunda fase”.
Intervén o voceiro do grupo municipal do BNG don Xosé Manuel Fernández López para dicir: “Eu creo que o grupo de goberno ten que ter a iniciativa, cando se atopa nestas situacións tan complicadas e difíciles de resolver debe ter esa habilidade de sentarse cos demais e dicir temos esta situación, a ver como a podemos amañar.”
Toma a palabra o señor alcalde, don Carlos Antonio Fernández Castro, para dicir: “Esa oportunidade témola todos os días nas comisións informativas correspondentes, e hai algunhas comisións informativas que se teñen reunido unha chea de veces, o que pasa é que eu entendo que convén traelas ao escaparate do pleno, e nós asumímolo perfectamente, sen ningún tipo de problema. En  calquera caso, xa o dixemos antes, estamos dispostos a traer a pleno a proposta de que o departamento de contratación do concello licite os servizos que teñen que ser licitados, é o que acostumo facer eu por decreto, cando me chega unha factura que me di isto debería de ser licitado, eu digo: pois licítese.”
Intervén o voceiro do grupo municipal do BNG don Xosé Manuel Fernández López para dicir: “Vostedes son os que gobernan, son os que teñen a capacidade política para meter máis ou menos ritmo, para meter máis persoal nun departamento se ven que se necesita.”
Intervén o voceiro do grupo municipal popular don Ramón García Argibay, para dicir: “Quería dicir, en primeiro lugar, que vostede non nos bote a culpa a nós. En segundo lugar que nunca houbo unha xunta de portavoces, que eu saiba, en nove meses, e quen ten que tomar a iniciativa de convocala é vostede que é o alcalde.”
Toma a palabra o señor alcalde, don Carlos Antonio Fernández Castro, para dicir: “Pois non hai ningún tipo de problema, xa o anticipei antes, convocarase unha xunta de voceiros; non sei se me corresponde convocala a min ou non, pero en calquera caso mirareino, e convocarase. Ainda que o ROF, se non me equivoco, non fala en ningún sitio da xunta de voceiros, do que si fala é das comisións informativas, onde se ditaminan os asuntos que van para  o pleno. Comisións informativas nas que, se nos remitimos ás actas, veremos como sistematicamente vostedes abstéñense, para non querer dicir alí, a porta pechada, o que pensan sobre os asuntos.”  
Intervén o voceiro do grupo municipal do BNG don Xosé Manuel Fernández López para dicir: “¿pódeme dicir qué votan os representantes do PSOE?”
Toma a palabra o señor alcalde, don Carlos Antonio Fernández Castro, para dicir: “a favor”

Intervén a concelleira do grupo municipal do B.N.G.  dona Mercedes Vidal Baamonde para dicir:“Nas mocións abstéñense”

Intervén o voceiro do grupo municipal do BNG don Xosé Manuel Fernández López para dicir: “¿Cando son propostas da oposición tamén?”
Toma a palabra o señor alcalde, don Carlos Antonio Fernández Castro, para dicir:“Cando son propostas da oposición que están sen estudar”

Intervén o concelleiro do grupo municipal popular don Ramón García Argibay, para dicir:“Eu tampouco teño ningunha teima, vostede é o meu alcalde e se teño que tomar un café con vostede non teño ningún problema”
Toma a palabra o señor alcalde, don Carlos Antonio Fernández Castro, para dicir:“Se o único problema que hai para a aprobación deste expediente de recoñecemento de créditos é unha xunta de voceiros, haberá unha xunta de voceiros e para calquera outro asunto que desexen,. Porque a iniciativa pode partir dos diferentes voceiros.”
Intervén o concelleiro do grupo municipal popular don Ramón García Argibay, para dicir:“Que se saiba que o grupo municipal popular vai  estar presente e cando di que os voceiros do grupo popular se absteñen nas votacións, creo que ten tanta validez a abstención como o voto en cotra como o voto a favor”.
Toma a palabra o señor alcalde, don Carlos Antonio Fernández Castro, para dicir: “Remate a frase, eu remateina, dixen: abstéñense para non dicir a porta pechada o que opinan, esa é a frase completa e esa é a intención que eu lle dou a esa frase. É dicir, luce máis vir a dicilo no pleno que dicilo nunha comisión a porta pechada.  Porque en realidade as comisións informativas están para debater os asuntos e unha vez postos enriba da mesa ditaminalos e traelos ao pleno. Pero en realidade as comisión informativas están sendo moi pouco operativas nese sentido.
Intervén a concelleira do grupo municipal do BNG,  dona Mercedes Vidal Baamonde,  para dicir: “Eu coincido con vostede en que as comisións son o marco en que os diferentes concelleiros teñen que debater, pero xa o dixen en radio ames e agora o volvo solicitar, non convoque as comisións cada cinco minutos, porque non se poden tratar os temas en profundidade,  como vostede di, en cinco minutos”.

Toma a palabra o señor alcalde, don Carlos Antonio Fernández Castro, para dicir:“  Eu non convoco as comisións informativas, convócaas cada presidente de cada comisión informativa.” 
Punto quinto.-  Resolución do recurso de reposición presentado por FORJASA contra o acordo plenario de illamento de parcela municipal no polígono do Milladoiro. 
Toma a palabra o señor alcalde, don Carlos Antonio Fernández Castro, para dicir: “Un dos licitadores da parcela municipal do polígono do Novo Milladoiro cuxa enaxenación se acordou nun pleno anterior, concretamente a empresa Forjas de Santiago S.L. (FORJASA) , con rexistro de entrada do 7 de febreiro aínda que con selo de data do 4 de febreiro, presentou recurso de reposición contra o acordo plenario sobre a adxudicación desta parcela a outro licitador.  Esta empresa solicita que tendo presentado este escrito sexa admitido, se teña por formulado o recurso de reposición ou aquel outro que en dereito corresponda previo ao contencioso administrativo contra o acordo adoptado no pleno do concello de data 27 de decembro de 2007 e, en razón do exposto, se acorde repoñer o mesmo no sentido de adxudicar a referida parcela á entidade Forjas de Santiago S.L. polo prezo e demais oferta obrante no expediente.  
Ao longo das alegacións formuladas este licitador, vai facendo unha serie de consideracións que, ao seu propio entender, supoñen un cambio na puntuación outorgada pola mesa de contratación e finalmente por este pleno. Unha vez producida a entrada deste recurso, o mesmo día,  dítase unha providencia da alcaldía na que se da conta da presentación do recurso de reposición contra o acordo plenario do concello de data 27 de decembro de 2007, e dise que, á vista do recurso, se de traslado do mesmo á mesa de contratación, que deberá reunirse no prazo máis breve posible a fin de examinar o recurso. A mesa de contratación, unha vez examinado o recurso de reposición presentado por Forjas de Santiago S.L. manifesta o seguinte:  
1º.- En relación á puntuación outorgada no apartado de interese xeral do proxecto empresarial presentado, non se comparte en absoluto o manifestado por Forjas de Santiago S.L.  -en adiante o recorrente-  ratificándose a mesa na puntuación outorgada, xa que: 
1) Todo o argumentado polo recorrente, se basea tan só en suposicións subxectivas sen ningún tipo de proba que avale o exposto, pois en síntese, o recorrente manifesta que en relación a M. Caeiro S.A., alega que dispón doutros centros de traballo no concello de Santiago, non apreciándose en que minora este feito ao proxecto xeral que poida presentar a devandita empresa. Continúa o recorrente facendo unha serie de suposicións como que a actividade que vai desenvolver vai ser secundaria e á longo prazo, considerándose máis como unha reserva futura de solo industrial que como proxecto empresarial inmediato a corto prazo. Resultan, cando menos sorprendentes,  as manifestacións feitas neste sentido polo recorrente, pois, sen manifestar de ónde proceden as súas fontes de información,  demostra un aparentemente profundo coñecemento das intencións e usos ás que vai ser destinada a devandita parcela das demais empresas concursantes, especialmente da adxudicataria.  Non obstante, a mesa non pode ter en conta as simples manifestacións sen ningún tipo de xustificación feitas polo recorrente sobre o que el cre que van facer os demais participantes no concurso. En calquera caso o prego, no seu apartado 22, establece as obrigas dos adxudicatarios, entre as que se inclúe solicitar a correspondente licenza no prazo dun ano a partires da data da adxudicación, contemplándose tamén no prego as consecuencias do incumprimento das obrigas establecidas. En relación á oferta de Almacenes Casán S.A., o argumento esgrimido polo recorrente é, en síntese, que ao dispoñer de numerosos centros comerciais, a parcela obxecto de licitación vai terminar nun simple almacén. O alegado polo recorrente carece de calquera base sólida que sosteña o devandito argumento, pois, tamén neste caso non se entende en que sentido minora o interese do proxecto a suposta presenza desa empresa en outros lugares.  Así mesmo, tamén dispón o recorrente, en relación con esta empresa, dun aparentemente profundo coñecemento das intencións comercias de almacenes Casán S.A. coa parcela obxecto de illamento.  Tamén aquí se debe considerar que, en calquera caso, o prego no seu apartado 22 establece as obrigas dos adxudicatarios entre as que se inclúe solicitar a correspondente licenza no prazo dun ano a partires da data de adxudicación, contemplándose tamén no prego as consecuencias do incumprimento das obrigas establecidas. En calquera caso, non é procedente minorar as puntuacións outorgadas ao resto dos licitadores baseándose en supostas circunstancias ou incumprimentos que esta mesa non pode presupoñer, tal e como pretende o recorrente. Tamén manifesta o recorrente que FORJASA pretende, polo contrario ás outras dúas licitadoras, consolidar o seu único pero non menos importante centro de traballo no concello de Ames, evitando o seu desprazamento, dada a súa actual ubicación, a algún outro concello limítrofe. En relación con esta argumentación, débese mencionar que este aspecto xa é valorado no apartado 6º da proposta de adxudicación, titulado Conveniencia e necesidade do traslado das empresas xa asentadas no termo municipal, non correspondendo valoralo aquí a efectos de evitar unha dobre valoración do mesmo aspecto.
2) En relación coa puntuación outorgada no apartado correspondente á compatibilidade co tipo de actividade a desenvolver e se resulta acorde coas exercidas no polígono, o recorrente manifesta que non ten nada que obxectar.
3) En canto ao apartado relativo ao investimento previsto, o recorrente manifesta, en síntese, que tan só se tivo en conta a previsión, que non a realidade e prazo de execución de tal inversión, dado que polos motivos expostos na alegación 2ª, os outros licitadores prevén o uso secundario dentro da súa organización, sometida ás necesidades do grupo en xeral e de outros centros de promoción en particular.  FORJASA, pola contra, di que será a súa nova sede principal e única, o que garante, a corto prazo, a total ou maior inversión e a súa inmediata execución. O recorrente, facendo unha vez máis uso do seu sorprendente coñecemento sobre a estratexia comercial e intencións do resto das empresas licitadoras, estima que se lle debe outorgar unha puntuación mais alta: dous puntos máis que ao resto dos licitadores, aos cales considera que se lles debe outorgar a mesma. Novamente non aporta ningún dato obxectivo nin proba que avale a puntuación proposta no seu recurso, e que desvirtúe a puntuación outorgada  pola mesa de contratación, que nesta apartado, ao igual que en todos nos que isto foi posible, outorgou a puntuación de xeito aritmético e proporcional aos datos de inversión económica dos que dispoñía, e que eran os presentados polos licitadores. O criterio exposto pola mesa ten una base sólida, en canto outorga a puntuación de xeito proporcional baseándose en datos numéricos, que entende esta mesa que é o que se debe facer neste apartado. Todo o argumentado polo recorrente se basea, cando menos, en sorprendentes suposicións subxectivas, sen ningún tipo de probas que avalen ou sustenten as súas argumentacións.
4) En relación co apartado de idoneidade da parcela para o desenvolvemento do proxecto empresarial, o recorrente manifesta que non ten nada que obxectar.

5) En relación co apartado de mantemento e creación de postos de traballo, o recorrente manifesta, en síntese, que “entendemos que a mesa de contratación decantouse só por un dos aspectos, especialmente no caso de M. Caeiro, dado que esta empresa non ten ningunha actividade en Ames, e por tanto ningún posto de traballo a manter. A pesar diso, procedeuse a conceder os puntos a simple prorrata”. 
En primeiro lugar cabe sinalar que neste apartado, a mesa de contratación outorgoulle ao recorrente 4,285 puntos, a mesma puntuación que propón que se lle outorgue no seu recurso, co cal non entra nesa cuestión. A mesa de contratación, neste apartado, adoptou un criterio ecuánime e proporcional, pois entendeu que tan importante é o mantemento de postos de traballo como a creación doutros novos, e consecuentemente, adoptou a decisión de puntuar o número total de postos de traballo de cada unha das empresas, independentemente de que sexan mantemento dos xa existentes ou de nova creación, pois calquera das dúas posibilidades debe ser tida en conta. Ao recorrente (57 postos de traballo totais) outorgóuselle neste apartado máis do dobre da puntuación que obtivo a situado en segundo lugar, que é Almacenes Casán (con 27 postos de traballo totais)  e máis do triple da puntuación obtida por M. Caeiro S. A. (con 20 postos de traballo),  sendo aritmeticamente proporcionais as puntuacións outorgadas aos postos de traballo. Pola contra, as pretensións do recorrente son as de que se minore as puntuacións dos outros dous licitadores de tal xeito que ao recorrente se lle outorguen nada máis e nada menos que unha puntuación o 428,5 % superior a do segundo clasificado neste aspecto, Almacenes Casán, que vai ter case a metade dos postos de traballo que o recorrente; e un 571,33 % superior á do terceiro licitador, as cales, a xuízo desta mesa, serían unhas proporcións desproporcionadas en relación aos postos de traballo totais de cada un dos licitadores.
6) En relación co apartado de Conveniencia e necesidade do traslado das empresas xa asentadas no termo municipal do concello de Ames o recorrente manifesta, en síntese, que “ esquécese neste punto a necesidade urbanística de consolidación da parcela ocupada por FORJASA e a súa importante extensión: 1,3 hectáreas, coa superficie moito máis reducida de Almacenes Casán, que polo demais está en solo urbano consolidado, onde un dos usos contemplados é o propio da actividade de Almacenes Casán”. Débese destacar que segundo a puntuación proposta polo recorrente no seu recurso para a empresa M. Caeiro S.A. non varía da outorgada pola mesa a este licitador, é dicir, 0 puntos. Manifesta o recorrente que considera que a el se lle deben outorgar 3,85 puntos, fronte aos 2 outorgados pola mesa, e a Almacenes Casán 0,50 puntos, cando a mesa outorgoulle 2 puntos. A mesa ratifícase na puntuación, pois o argumentado pola empresa recorrente en nada desvirtúa os razoamentos esgrimidos no seu momento pola mesa de contratación. Resulta cando menos curioso que no seu caso pretenda que se aumente a súa puntuación en 1,85 puntos respecto dos outorgados pola mesa, que foron 2, pola necesidade urbanística de consolidación da súa parcela a desenvolver mediante o sistema de compensación, mentres que, sen embargo, pretenda que se minore en 1,50 os  puntos de Almacenes Casán S.A. , que está situada nunha unidade de reparcelación obrigatoria pero que tamén precisa dun desenvolvemento urbanístico para a súa consolidación, sendo tanto ou máis importante a necesidade do traslado desta última empresa, por atoparse máis preto do centro do núcleo urbano do Milladoiro e nunha zona máis próxima á zona residencial e onde se ubican a case totalidade das dotacións públicas do Milladoiro, como a Casa da Cultura, a Escola de educación infantil e outras que proximamente se van acometer.
7) En relación coa introdución de criterios de eficiencia enerxética tendentes a incrementar a adecuación ambiental, redución de emisións, reutilización de materiais, etc..., o recorrente manifesta, en síntese, que “entendemos que neste apartado, uns por non mencionalos (FORJASA e M. Caeiro), e outros por limitarse a determinar as obrigas para todas por lei, a puntuación debe ser 0 para todas”. Cabe destacar que, novamente, os argumentos do recorrente carecen de fundamentos ou datos obxectivos que avalen a súa pretensión. En calquera caso, o recorrente pretende que se outorguen 0 puntos á totalidade dos licitadores: dous por non mencionalos e o outro por limitarse a determinar as obrigas para todas por lei. Pero o caso é que tal e como se di no razoamento esgrimido pola mesa de contratación á empresa Almacenes Casán outorgóuselle 1 punto, pois expón unha serie de actuacións a realizar interesantes para os apartados a valorar neste aspecto, sendo algunhas delas, tal e como informa o recorrente, obrigas de acordo co código técnico de edificación, pero non todas as que propón. 
Por todo o anteriormente exposto, a mesa de contratación ratifícase na puntuación outorgada na proposta de adxudicación formulada na súa reunión celebrada o día 19 de decembro de 2007. 
Este é, polo tanto, o Informe que a mesa de contratación fai, relativo ao recurso de reposición da empresa Forjas de Santiago S.L. contra o acordo adoptado polo pleno do concello de Ames. 
No expediente figura un Informe de Secretaría que fala da lexislación aplicable. Expón que: 
1º) En sesión plenaria celebrada o 27 de decembro de 2007 adóptase acordo de enaxenación da parcela 32 do polígono industrial do Milladoiro a favor de M. Caeiro S.A.  por importe de 1.520.000 € máis IVE, en base á proposta formulada pola mesa de contratación. 2º) Con data 4 de febreiro de 2008, Forjas de Santiago S.L (FORJASA), presenta recurso de reposición contra o acordo plenario anteriormente referido en base a un total de 9 alegacións, solicitando que a adxudicación da referida parcela se realice ao seu favor. 3º) Por providencia de alcaldía de 7 de febreiro de 2008, dáse traslado do recurso presentado á mesa de contratación, a cal se reúne o 19 de febreiro de 2008, analizando as alegacións contidas no recurso de reposición, concluíndo que se ratifica na puntuación proposta de adxudicación do 19 de decembro, en base aos razoamentos contidos na acta levantada ao efecto. 
Como conclusión figura que “Por todo o exposto infórmase favorablemente que polo pleno da corporación se desestime o recurso de reposición presentado por Forjas de Santiago S.L. contra o acordo plenario de adxudicación do illamento da parcela 32 do polígono industrial do Milladoiro a favor de M. Caeiro S.A., polos razoamentos expostos pola mesa de contratación nesta reunión. O órgano competente para a resolución do recurso de reposición é o pleno do concello sen quórum especial, por aplicación do establecido no artigo 47 da Lei Reguladora das Bases de Réxime Local , dado que o importe de 1.520.000 € máis IVE non excede do 20 % dos recursos ordinarios do orzamento municipal 2006 prorrogado, que é o vixente neste momento”.
Polo tanto, despois de lido o recurso presentado e despois de ser estudado con suficiente fondura por parte da mesa de contratación, emítese proposta, que é a que se lle propón ao pleno, consistente en desestimar o recurso de reposición presentado por Forjas de Santiago S. L. contra o acordo plenario de adxudicación da parcela. Exposto o asunto, abrimos a quenda de intervencións”.

Intervén o voceiro do grupo municipal do BNG don Xosé Manuel Fernández López para dicir: “O que imos votar é o recurso de FORJASA. No pleno de decembro debateuse a adxudicación da parcela. Naquel pleno eu mesmo, en representación do grupo municipal do BNG, fixen unha exposición comentando algúns aspectos da adxudicación e non me vou repetir. Nós cuestionábamos naquel momento a distribución da puntuación. 
E, a outra cuestión que nós poñiamos enriba da mesa era a ausencia dun informe técnico no apartado nº 7, o que facía referencia  a criterios de eficiencia enerxética. Parecíanos que había pouca xustificación na valoración dese apartado. Concluíamos dicindo que as puntuacións dadas nalgúns apartados parecíanos que eran pouco obxectivas, na medida en que nalgún punto, en concreto no apartado nº 7, sería desexable que houbese un informe técnico. 
E ademais había contradicións noutros apartados e insuficiente xustificación. Propuxemos no seu día pedir un informe técnico para o apartado 7 e que se volvese traer ao pleno despois de estudarse na mesa de contratación. Esa foi a nosa opinión naquel pleno de decembro. Eu teño que dicir que me parecía previsible que algunha das empresas presentara algún recurso, como así foi. Á respecto do recurso de FORJASA teño que dicir que a empresa convértese en mesa de contratación e atribúese a adxudicación da parcela do polígono o que non nos parece razoanle.  
A nosa posición nesta votación vai ser de abstención, e tamén vou dicir que tampouco nos parece razoable que a estas alturas o concello xa teña adxudicada e incluso cobrada a parcela.”
Toma a palabra o señor alcalde, don Carlos Antonio Fernández Castro, para dicir: “Aclarareille despois ese punto”.

Intervén o voceiro do grupo municipal do BNG,  don Xosé Manuel Fernández López,  para dicir: “Sí, case mellor, porque tiña ese interrogante. Está adxudicada, está cobrada, pero non está asinada, e sen ter rematado o proceso administrativo, o cal dalgunha maneira acaba neste pleno, porque se a empresa fose a un contencioso non paraliza o proceso de adxudicación. Se este pleno decidise aprobar o recurso de FORJASA o concello veríase na situación de ter que devolver eses cartos, ou polo menos habería que volver á mesa de contratación. Non sei,  non me atrevería a dicir que me parece irregular, pero si sorprendente. E se podería esperar a que pasase este pleno e se o recurso é desestimado pois entón facer a sinatura da adxudicación. Sobre ese sentido hai un pouco de falta de respecto cun organismo como o pleno, no que estamos debatendo un tema moi importante e por unha contía moi importante”.

 Toma a palabra o señor alcalde, don Carlos Antonio Fernández Castro, para dicir: “Vai seguir a quenda de intervencións, pero como esta parte da súa intervención pode deixar algunha sombra de dúbida, quero aclararlla xa de inmediato. 
Vostede di que é sorprendente que se teñan feito os trámites administrativos que se fixeron ata o de agora, pero non é nada sorprendente, voulle explicar agora o porqué. Nin hai unha falta de respecto a este pleno, en absoluto e tamén lle vou explicar o porqué. Unha vez que o pleno da corporación adopta un acordo, calquera que sexa, a ese acordo haille que dar traslado aos afectados ou interesados polo mesmo. Por tanto, uns días despois (está no expediente, habería que mirar en qué datas exactas), pero uns días despois de producido  o pleno onde se adxudica esta parcela, ese acordo resulta notificado aos tres licitadores, como corresponde. E nese acordo, tamén como corresponde, dáselles un prazo para que presenten recursos se o consideran oportuno, porque poderían ir a un contencioso directamente. Polo tanto, dende o concello, o que se fai é unha actuación rigorosa e escrupulosa. Como un dos tres licitadores resulta ser o adxudicatario, a partires do momento no que recibe a notificación,  esa empresa ten un prazo determinado para cumprir as súas obrigas. Entre elas está entregar nas arcas municipais o diñeiro correspondente ao pagamento. Se nós non lle aceptamos a entrega no depósito do diñeiro, estámoslle contravindo un dereito que a empresa ten, que é, dentro do prazo que marca o prego, depositar o diñeiro, porque se non o fixera perdería a adxudicación. Polo tanto, o concello, administrativamente, está na obriga de recibir o depósito dos cartos daquel que ten o dereito a depositalo Neses mesmos días entra o recurso da empresa FORJASA, de tal  modo que cando o adxudicatario da parcela ven a depositar o diñeiro, se lle advirte de que hai un recurso presentado por outro licitador e tamén se lle di que como nada lle pode impedir depositar o diñeiro, en todo caso por prudencia,  ten orde o señor interventor de que ese diñeiro quede bloqueado, paralizado.  É así, señor interventor?”  
Intervén o señor interventor municipal, don José Antonio Rueda de Valenzuela, para dicir: “ Sí, ese diñeiro está intacto”.

Toma a palabra o señor alcalde, don Carlos Antonio Fernández Castro, para dicir: “ En calquera caso ese diñeiro non se toca porque neste momento está suxeito a un recurso”.
A actuación deste goberno municipal é absolutamente rigorosa, pero ten que selo tanto para os dereitos do -en principio- adxudicatario, como para os dereitos do recorrente, e polo tanto o diñeiro non se toca e veremos a decisión que adopta o pleno. Que podería suceder se, en calquera caso,  a decisión fose atender o recurso e concederlle a parcela a FORJASA? Se se tomase tal decisión, que non é factible legalmente, pero imos facer unha hipótese, pois todo o que habería que facer mañá mesmo é notificarlle a M. Caeiro S.A. que o pleno adoptou a decisión de retirarlle a adxudicación da parcela e que ten o seu diñeiro súa disposición por parte da intervención municipal. E notificariámosllo ao novo adxudicatario dicíndolle que ten ese prazo para vir depositar os seus cartos. 
Polo tanto non quero que quede nin a máis mínima dúbida respecto da actuación do goberno municipal.  Ademais, nestas cuestións, por moito que o goberno desexara facer algo, co asesoramento xurídico e económico que temos no concello, pois evidentemente as alarmas saltarían. Pero tamén lle digo unha cousa: non foi necesario porque esta alcaldía sabía o que tiña que facer. 
Respecto doutras cuestións que vostede manifestou, direille que no apartado 7º, e toda vez que unha das persoas que compoñen a mesa é dona Marta Bellas Rodríguez, a arquitecta municipal, no punto 7º, informou ao resto dos membros da mesa por que se lle daban 0 puntos ás dúas ofertas que non dixeron nada sobre introdución de criterios de eficacia enerxética e si lle deron 1 punto curiosamente a unha das que non é adxudicataria, porque se non me equivoco de memoria, e están aquí outros membros da mesa para corrixirme, propoñía unha cuberta vexetal, ecolóxica, e tamén propoñía a recuperación da auga de choiva para rego e usos da propia nave. Precisamente eses dous criterios e algún máis, probablemente, que eran criterios que tiñan que ver coa eficiencia enerxética tendentes a incrementar a adecuación ambiental... etc, foi o que motivou que a esa oferta se lle dera 1 punto, xa que aportaba uns elementos que entraban dentro dese apartado, e sen embargo ás outras dúas, que non mencionaban nada, se lles dese 0 puntos. O mesmo ocorre con respecto aos demais apartados. E é que é moi difícil soster a idea do recorrente sobre o interese xeral do proxecto empresarial presentado, entre outras cousas dicir que a empresa M. Caeiro S.A. dispón doutros centros de traballo no concello de Santiago ? Que relevancia ten iso para que o seu proxecto non teña interese para Ames? E ademais, e curiosamente, despois de resolto o concurso tivemos coñecemento de que esta empresa vai trasladar os seus centros de traballo de fronte ao hotel Peregrino  para o polígono Novo Milladoiro. Ao igual que Almacenes Casán, que está radicada xa no Milladoiro e que está pendente de poder marcharse das naves da Madalena para poder derrubar as naves que ocupa. 
Polo tanto, a mesa de contratación ratifícase novamente no seu informe e entende que está perfectamente argumentado, incluso –para a relativa tranquilidade deste pleno- teño que dicir que ante a eventualidade de que os interesados recorran ao contencioso administrativo, interesámonos para que o expediente non tivera ningunha deficiencia, xa que evidentemente, se temos que ir ao contencioso, querémolo gañar. É una posibilidade; igual que temos aquí un recurso, podemos enfrontarnos a un contencioso se é desestimado, e debemos facelo con garantías xurídicas suficientes, aínda que nunca está todo resolto ata que se falla xudicialmente”.
Intervén o concelleiro do grupo municipal popular don Santiago V. Amor Barreiro, para dicir:“ Cando o compañeiro do BNG falaba de que a empresa adxudicataria entregou a totalidade dos cartos, creo recordar que nas bases había a posibilidade de que se entregara o 50%,  e o outro 50% a través dun aval bancario, cousa que vostede non comentou”.
Toma a palabra o señor alcalde, don Carlos Antonio Fernández Castro, para dicir:  “Mire, acaso a empresa non está no seu pleno dereito de entregar todo o diñeiro sen acudir ao 50% de aval?”

Intervén o concelleiro do grupo municipal popular don Santiago V. Amor Barreiro, para dicir: “Por suposto, pero como se omitiu ese dato quería tamén introducilo. Por suposto que a empresa está no seu dereito. O grupo municipal popular  se abstivo en decembro e así o vai facer neste pleno, porque non participou neste proceso dende o comezo, dende que se aprobaron as condicións ata que se adxudicou no pasado decembro”.
Toma a palabra o señor alcalde, don Carlos Antonio Fernández Castro, para dicir: “Pois grazas  pola súa intervención. Non poñer algo enriba da mesa nun momento determinado non supón ocultación do mesmo, sobre todo cando é tan público e notorio e está nos pregos publicados. É certo que a empresa non optou polo aval do 50%, supoño que por intereses de liquidez, porque non quere pagar un aval, pola razón que sexa. Están no seu dereito para depositar todo o diñeiro de golpe. É sorprendente, si. A verdade é que nós, en principio, tamén pensabamos que se acollerían a ese dereito, pero teñen dereito a facelo e non infrinxen ningunha normativa. Entendemos, pois, que suficientemente debatido o asunto, procede sometelo a votación.”

Rematadas as intervencións o recurso de reposición presentado por Forjasa é desestimado coa abstención dos representantes do grupo municipal Popular e do grupo municipal do BNG, e os votos a favor dos representantes do grupo municipal Socialista.
Punto sexto: Inicio de expediente para a cesión gratuíta de parcela para a construción dun novo Centro de Saúde no Milladoiro.-

Toma a palabra o señor alcalde, don Carlos Antonio Fernández Castro, para dicir: “Como todos vostedes saben, a construción dun novo centro de saúde no Milladoiro é un dos importantes proxectos previsto para esta localidade. No seu momento houbo unha parcela prevista para ser utilizada para este fin pero mediante un acordo plenario deste concello foi cambiada de destino para adicarse á construción da Escola de Educación Infantil do Milladoiro, toda vez que en datas recentes esta parcela que hoxe se trae a pleno procede do S-15 e foi inscrita no rexistro da propiedade a nome do concello de Ames, procede que sexa cedida –entendemos que á maior brevidade posible- ao seu destinatario para que poda ser encargado o proxecto definitivo e a posterior licitación para a construción deste novo centro de saúde. É unha parcela de 5.002 m2, con fronte á Travesía do Porto, e que ten como uso o de equipamento público. Polo tanto, urbanísticamente é unha parcela axeitada ao fin para o que se ofrece. 
Hai un Informe da secretaría xeral do concello que fala de que o artigo 109.2 do regulamento de bens das entidades locais establece que os inmobles patrimoniais non poderán cederse gratuitamente se non é  a entidades públicas para fins que redunden en beneficio dos habitantes do termo municipal, así como ás institucións privadas de interese público sen ánimo de lucro. Destas cesións darase conta á autoridade competente da comunidade autónoma, o Servizo Galego de Saúde é un organismo autónomo de carácter administrativo da Consellería de Sanidade. O expediente de cesión gratuíta dos bens inmobles patrimoniais require acordo plenario adoptado co voto favorable da maioría absoluta do número legal de membros da corporación, previa a instrución do expediente previsto no artigo 110 do Regulamento de Bens das Entidades Locais.  Se se pretende a cesión gratuíta dun ben inmoble, terá que quedar acreditado previamente o seu carácter de ben patrimonial, e no suposto que nos ocupa, a parcela do S15, ten cualificación de ben de dominio público. Polo que, previa a súa cesión, debe tramitarse expediente de desafectación, regulado no artigo 8 do Regulamento de Bens das Entidades Locais, que establece que a alteración de cualificación xurídica dos bens das entidades locais require expediente no que se acredite a súa oportunidade e legalidade. O expediente deberá ser resolto previa información pública dun mes pola corporación local respectiva, mediante acordo adoptado co voto favorable da maioría absoluta do número legal de membros da corporación. O artigo 22.2 da Lei Reguladora das Bases de Réxime Local atribúe ao pleno da corporación a competencia para a alteración de cualificación xurídica dos bens de dominio público,  e o artigo 47.2 da mesma lei establece que se requirirá o voto favorable da maioría absoluta do número legal de membros da corporación para a adopción de acordos nas materias  como alteracións de cualificacións xurídicas dos bens de carácter patrimonial. 
En conclusión, por todo o exposto, e acreditado que a construción dun centro de saúde é beneficioso para os habitantes do termo municipal, e dado que o Servizo Galego de Saúde ten carácter público, concorrendo polo tanto a esixencia de legalidade e tamén de oportunidade, infórmase favorablemente que polo pleno da corporación se inicie expediente para a desafectación da parcela de 5.002 m2  do sector S15, mediante a exposición pública polo prazo dun mes no B.O.P., taboleiro de anuncios e páxina web, e a súa posterior aprobación, rematado o prazo de exposición, do quórum da maioría legal de membros da corporación. 
Esta é, pois, a proposta que se somete á aprobación do pleno como inicio do expediente para esta cesión gratuíta e para esta finalidade.  Abrimos a quenda de intervencións”.
Intervén a concelleira do grupo municipal do BNG,  dona Mercedes Vidal Baamonde,  para dicir:“ A verdade é que é unha boa noticia que por fin se teñan resoltas todas as cuestións e os trámites legais e se poda avanzar na construción do novo centro de saúde do Milladoiro. Levamos dende o ano 2004 dándolle voltas á parcela, pero non vou  determe na historia. Xa en xaneiro de 2006 ofreceuse esta nova parcela á xerente de atención primaria, que a visitou en compañía de xente dos servizos técnicos. A páxina web deu esta noticia, o 23 de setembro do 2006, e relacionou dous feitos:  primeiro, que existía un acordo entre o concello e a xerencia de atención primaria para ampliar o centro de saúde existente, porque se trasladarían as oficinas do concello, que están ao pé del, se engadiría sería de 200 m2 , xa que era urxente mellorar as condicións de traballo e a asistencia aos veciños do Milladoiro. A segunda noticia foi a oferta desta parcela, en agosto de 2007, a xunta de goberno local aproba o proxecto de compensación do S15, abrindo así a posibilidade real de ceder esta parcela á Consellería. 
A verdade é que ao estar falando do novo centro de saúde non estamos falando dunha obra de escasa envergadura, estamos falando dun proxecto de construción dun par de anos, calculo eu, botándolle polo baixo. Con toda probabilidade, podería estar rematado e en funcionamento antes das próximas eleccións municipais. En setembro do 2006 era xa urxente e unha das razóns  que se daban era que o centro de saúde do Milladoiro atendía a máis de 7.000 adultos e a 1.800 nenos. En febreiro do 2008 o centro de saúde do Milladoiro atende a 10.195 adultos e a 2.028 nenos . A dificultade dos profesionais que alí desenvolven o seu traballo a diario e as incomodidades que senten os usuarios por verse dificultada a súa atención fixo que o BNG solicitase unha entrevista  coa xerencia de atención primaria. Eles, realmente, téñeno todo preparado para afrontar a ampliación urxente dese espazo. Están un pouco sorprendidos da tardanza en que o concello poda poñer a disposición eses 200 m2 , dado que en setembro do 2007 o alcalde comentou que en 15 días o concello podería estar en posesión do espazo, xa comentamos aquí, neste pleno, que houbera certas dificultades que espero estean resoltas e vostede nos informe a todos; pero de estar resoltas tampouco poderíamos trasladarnos inmediatamente, porque aínda a dotación e o equipamento das novas oficinas está por resolver. Eu voulle pedir que, a parte de que anuncio o voto afirmativo para a cesión, se poda ampliar o actual centro antes de que estea rematado o novo.
Intervén o concelleiro do grupo municipal popular don Santiago V. Amor Barreiro, para dicir: “Dende o grupo municipal Popular alegrámonos de que despois de cinco anos que se ven falando,  o centro de saúde de Milladoiro se acometa. Porque no mes de maio do 2003 firmouse un convenio, que se nos facilitou en secretaría porque así o solicitamos, convenio asinado naquel entonces por parte de sanidade por M. Cochón e o  que era alcalde de Ames Sr. Astray Lorenzo. Naquel convenio se acordaba destinar unha parcela do S.14 dunha superficie de 3.000 m2 para poñer a disposición do SERGAS  para construír o novo centro de saúde. Despois, co cambio de goberno, en xuño de 2004, este pleno tamén tomou o acordo da posta en disposición do SERGAS dunha parcela para a construción dun novo entro de saúde no Milladoiro, así como unha serie de acordos complementarios. Despois, en xaneiro do ano 2006, como facía referencia a compañeira, se facía o cambio de uso da parcela que en principio ía a ser destinada para o centro de saúde para o que é o novo Centro de Educación Infantil do Milladoiro. Naquel momento o que está claro é que se vestiu un santo para desvestir outro. E hoxe, case cinco anos despois, volve este asunto ao pleno, e xa dixen que nos alegramos no Grupo Municipal Popular de que o Milladoiro teña centro de Educación infantil e que vaia ter agora un Centro de Saúde novo. 
Imos apoiar este asunto pero quería facerlle dúas preguntas: en primeiro lugar saber por qué tardou tanto esta parcela que hoxe traemos ao pleno en pasar a titularidade municipal,  e despois saber tamén se a Consellería de Sanidade ten orzamento neste exercicio económico do ano 2008 para iniciar os trámites de construción do novo centro e saúde do Milladoiro.  
Intervén a concelleira do grupo municipal do BNG,  dona Mercedes Vidal Baamonde,  para dicir: “Sí que hai orzamento. É que non o sabía e me fun enterar.”
Toma a palabra o señor alcalde, don Carlos Antonio Fernández Castro, para dicir: “Vou comezar pola intervención do señor Amor. Efectivamente, levamos máis aínda de cinco anos con este asunto, pero se vostede se refire ao convenio de colaboración asinado polo señor M. Cochón, que era conselleiro de sanidade, e o señor Astray Lorenzo, daquela alcalde do Concello de Ames, efectivamente,  son case cinco anos, xa que está asinado o 21 de maio do 2003. Se miramos atrás e vemos que pasou ao redor de maio de 2003 vemos que xusto era antes dunhas eleccións municipais, que foron as que perdeu o PP. A aritmética política do 2003 deu como resultado un cambio de goberno. Ese convenio asinouse antes dunhas eleccións municipais (casualidade, casualidade). convenio que era papel mollado, e vou explicar o porqué. Poñer púxose un cartel –en castelán, por certo, que di que as partes acordan unir os seus esforzos par acadar o obxectivo sinalado e demais... e que constitúe o obxectivo deste convenio, sentar as bases da cooperación, e resólvese neste documento que a parcela que será obxecto de posta a disposición –fala en futuro, é curioso- do Servizo Galego de Saúde atópase no plan xeral de Ames dentro do sector S14, contando cunha superficie de 3.000 m2 . Mire, naquel momento isto era mentira, unha falsidade, entre outras cousas porque naquel momento o sector S14 non tiña plan parcial, non existía máis que una ficha que ademais non precisaba cal ía ser o tamaño da parcela. De feito a parcela terminou sendo de case 7.000 m2 , que é a que hoxe está destinada a Escola de Ensino Infantil. 
Polo tanto isto era unha mentira, un enredo preelectoral con motivo de saír na prensa dicindo que ía haber centro de saúde. Á parcela  da que falan, sen saber cal porque non había plan parcial e polo tanto non estaba determinada atribúenselle 3.000 m2 porque se supón que van ser suficientes, pero non porque a parcela teña esa superficie. 
Intervén o concelleiro do grupo municipal popular don Santiago V. Amor Barreiro, para dicir: “No convenio figura unha superficie de 3.000 m2 .”
Toma a palabra o señor alcalde, don Carlos Antonio Fernández Castro, para dicir: “ Non, iso non quere dicir que a parcela tivese esa superficie, figura que se van ceder 3.000 m2;. Podían ser 100 m. de longo por 30 de ancho ou podía ser unha parcela cadrada. Non había determinación de cal era a parcela. 
Papel mollado, exactamente igual que o outro convenio de colaboración entre a Consellería de Política Territorial , Obras Públicas e Vivenda da Xunta de Galicia e os concellos de Ames e Teo: O 15 de maio de 2003 (fíxense en qué épocas nos movemos,  as eleccións foron o 25,  pouco mais que no día de reflexión)  asínase un convenio sendo conselleiro de obras públicas e vivenda don Alberto Núñez Feijoo, que asina con don José Astray Lorenzo e con don Armando Blanco Martínez un convenio de colaboración para o proxecto construtivo de comunicación co Milladoiro na marxe dereita da nacional 550. Un convenio que cando nós chegamos ao goberno dicimos “hai aquí un convenio que ten por obxecto establecer as bases de colaboración técnica e económica entre a Xunta de Galicia e os concellos de Ames e Teo que permitan realizar as obras de comunicación no Milladoiro na marxe dereita da nacional 550. O orzamento de execución desta obra estímase en 259.545,33 € , e resulta que a obra aínda hoxe non viu a luz. Entre outras cousas porque o seu trazado pasaba por unha zona do concello de Teo que non é viable, que é solo urbanizable. Pero serviu, tamén, igual que o anterior, para alegrar a pestana a moita xente en vésperas electorais, dando a entender que se ía facer unha especie de circunvalación no Milldoiro pola marxe dereita. 
E cando seguimos buscando aínda atopamos outro. Un protocolo de colaboración entre o Instituto galego de Vivenda e Solo e o concello de Ames de 22 de maio de 2003, asinado por don Antonio Redondo López, director do Instituto Galego de Vivenda e Solo e don José Astray Lorenzo. 
Polo tanto, dáme exactamente igual que nos refiramos a cinco anos atrás ou a catro. O caso é que estabamos a falar de proxectos de futuro sen unha parcela tanxible sobre a que soportalos. Estabamos falando do que en román paladino se chama castelos no aire, xa que non había base para tales acordos máis alá do interese partidista previo a unhas eleccións que se aventuraban difíciles e complicadas. O cambio de goberno non deu ao traste con estas posibilidades porque non eran tal, a posibilidade existe no momento no que o concello de Ames sexa capaz de ofrecer unha parcela tanxible, con superficie e morfoloxía axeitada para que sexa primeiramente redactado o proxecto do novo centro de saúde (porque non é o mesmo redactalo para unha parcela de 30 por 100 que para unha parcela de 60 por 60, poñamos por caso). Polo tanto foi imposible, por moito que todos tivésemos grande interese en poñer en marcha este novo centro de saúde, facelo ata o de agora, porque non tiñamos a parcela no noso poder. O concello de Ames, e non este goberno nin esta alcaldía, cumpre no momento no que pode facelo.”. 
Despois de que a Xunta de Goberno Local aproba o proxecto de compensación no ano 2007, o que sucede é que os propietarios do solo tramitan no rexistro da propiedade de Negreira a inscrición do proxecto de compensación e como teñen determinadas dificultades que teñen que ir subsanando pouco a pouco non son capaces de conseguir a súa inscrición ata febreiro do 2008. Entre 5 e 6 meses levou este trámite.  
Por tanto, cando cumpre o concello? Cando pode, porque non podemos entregar un solo que non temos. Onde estaba a parcela de titularidade municipal para ser cedida no ano 2003? En ningún sitio. Non existía”.
Intervén o concelleiro do grupo municipal popular don Santiago V. Amor Barreiro, para dicir: “Iso o dirá vostede”. 
Toma a palabra o señor alcalde, don Carlos Antonio Fernández Castro, para dicir: "O podo demostrar, señor Amor, e rétolle a que mañá vaia vostede ao rexistro da propiedade de Negreira e pida se no S14,  nesa data do 2003,  había unha sola parcela propiedade do concello para uso de equipamento, porque as parcelas convértense en uso de equipamento coa aprobación do proxecto de compensación, e o proxecto de compensación do S14 debeuse de aprobar como dous anos máis tarde. Polo tanto non falemos de castelos no aire. O cambio de goberno o único que fixo foi intentar acelerar ao máximo a dispoñibilidade da parcela, e por desgraza non a tivemos ata hoxe.
E as súas dúas últimas preguntas das que me dixo que tomara nota e a tomei, son: por que tardou tanto? Pois porque non tiñamos a parcela. Ten a Consellería de Sanidade orzamento? Pois xa lle contestou a señora Vidal, á que poño por testigo de que a consellería ten orzamento, pero é que ademais, agora si, se non o tivese estaría incumprindo un acordo que ese si que é de verdade e non papel mollado, xa que D. José Antonio Orza Fernández, daquela conselleiro de Economía e Facenda, e D. Jesús Fernández Moreda, daquela e hoxe presidente da Deputación da Coruña, asinaron un acordo transacional entre a Xunta de Galicia e a Deputación, co fin de determinar o cumprimento das obrigas que se deducen do acordo de transferencia do Hospital Médico Cirúrxico Provincial e do Sanatorio Psiquiátrico de Conxo, e poñer fin aos procesos contencioso administrativos en curso. E este é un acordo histórico mediante o cal aparecen uns anexos nos que se recolle qué investimentos ten que facer a Xunta de Galicia en compensación da débeda histórica que tiña coa Deputación da Coruña. E nese anexo de investimentos, que aquí teño documentalmente, dicía: Primeiro: Ames, Bertamiráns, reformas do centro de saúde, importe 62.696 euros. Esa reforma fíxose xa hai algún tempo, modificouse a cuberta e modificouse a fachada, e algunhas outras obras máis; ¿por que?, porque tiñamos o Centro de Saúde que necesitaba facer esas reformas e había polo tanto un soporte físico sobre o que desenvolver esa acción. O segundo é:  Ames, Milladoiro, centro novo, importe: 1.365.000 euros, que probablemente ao día de hoxe sexa necesario suplementar, entre outras cousas porque a Consellería, segundo nos comunicou en varias ocasións, ten idea de facer un centro de saúde con especialidades e por tanto un centro de saúde amplamente dotado e de acordo coas novas tendencias deste tipo de edificios.  
Respecto da ampliación do centro e saúde existente, é unha cuestión que nos interesa, e que temos gañas de resolver; pero tamén xa contei aquí neste pleno a nosa ingrata sorpresa cando quixemos facer a  entrega, aínda que non física de momento,  porque necesitamos durante algún tempo esas oficinas, e é que nos atopamos cun problema que aínda a día de hoxe non fomos quen de resolver: que non está escriturado a nome do concello. Cónstame que o señor interventor estivo facendo xestións para escrituralo, creo que temos que pagar o IVE , outra carga máis que imos ter que traer ao pleno como un extraordinario de créditos. Estamos tratando de facelo constar como cesión e polo tanto conseguir un abaratamento, xa que o IVE correspondente ao custe dese local non é ningunha broma. Por que motivo? Porque a corporación anterior cando se fixo cargo dese local ocupouno sen mais, sen documentalo e non fixo escritura pública de obtención dese local a nome do concello. Levamos tempo traballando nese tema e temos, a día de hoxe, 10 ou 15 anos máis tarde, que legalizar ese local. É un obstáculo legal e xurídico para podérllelo ceder ao Servizo Galego de Saúde.  Ademais neste momento hai outro obstáculo que é que temos que amoblar as novas oficinas municipais, para o que non temos orzamento, e ou traíamos a recoñecemento extraxudicial de crédito ou agardabamos a que entren en vigor os orzamentos do 2008 e o licitabamos, porque nos orzamentos do 2008 si que hai contía para facerlle fronte a iso.
Intervén a concelleira do grupo municipal do BNG,  dona Mercedes Vidal Baamonde,  para dicir:“Todos temos que facer un esforzo por centrarnos nos temas que estamos tratando, non ten sentido repetir unha e outra vez a mesma información.”

Toma a palabra o señor alcalde, don Carlos Antonio Fernández Castro, para dicir: “A prórroga dos orzamentos do 2006  ¿cantas veces se debateu neste pleno?  ¿Tivo vostede algunha limitación para facelo?”

Intervén a concelleira do grupo municipal do BNG,  dona Mercedes Vidal Baamonde,  para dicir:  “O pleno é un espazo onde se pode falar de todo, pero creo que debe haber unhas normas éticas e de respecto que nos guíen neste foro de debate, porque estamos en campaña electoral, sae a campaña electoral das municipais o que asinou o PP, pode saír tamén o que vendeu o PSOE na campaña das municipais, podemos facer unha cacerolada marabillosa que non ven a conto para nada nunha orden do día que ten dezasete puntos e vamos no sexto. O importante, aínda que levou tempo, é que neste momento se poden iniciar os trámites para ceder a parcela ao SERGAS.  Outra cousa importante é a necesidade de ampliar o actual centro na medida que é ampliable con eses 200 m² que desde setembro do 2006 ía ser inmediato e que hai un ano de impás. A información que hai na xerencia de atención primaria é que en setembro do 2007 vostede dixo que en quince días pensaban tela ao nome do concello e a día de hoxe aínda non se puido poñer”.
Toma a palabra o señor alcalde, don Carlos Antonio Fernández Castro, para dicir: “Era inmediato ata que pedimos as escrituras”

Intervén a concelleira do grupo municipal do BNG,  dona Mercedes Vidal Baamonde,  para dicir:  “É urxente que se poida ampliar o centro de saúde. O que pido é que axilice o máximo posible o traslado das oficinas do Milladoiro. Se me di que non se compraron os mobles antes porque non había orzamento, dende setembro de 2006 que ía ser inminente, non sei que lle diga; e se ten que vir a aprobación extraxudicial de crédito pois o aprobaríamos e hai moitos mecanismos para facilitar a adquisición dos mobles. Penso que non se priorizou o traslado desas oficinas esquecendo que detrás diso está a atención sanitaria aos veciños de Milladoiro, Biduido, etc. Vostede dirá que non, e pode ter moitas lecturas, é un feito obxectivo pero o certo é que dende o 2006 estamos á espera”

Intervén o concelleiro do grupo municipal popular don Santiago V. Amor Barreiro, para dicir: “Señor alcalde, di que se enterou fai pouco de que o local non estaba a nome do concello, ao mellor non se enterou antes porque o inventario municipal foi un fiasco que aínda está sen aprobar, creo ¿Está sen aprobar?  ¿De qué data é o convenio entre a Xunta e a Deputación?

Toma a palabra o señor alcalde, don Carlos Antonio Fernández Castro, para dicir: “Foi xusto antes de deixar a Xunta”.
Intervén o concelleiro do grupo municipal popular don Santiago V. Amor Barreiro, para dicir:  “Se comprometeron a deixar unha partida para o novo centro de saúde de Milladoiro, que non sabemos se estará a día de hoxe, porque ao mellor se utilizou para outras cousas. Vostede falou de varios convenios firmados co partido popular cando gobernaba este concello,  pero non falou do convenio firmado por vostede en novembro de 2005 coa conselleira de educación para dotar a Milladoiro dun instituto, iso non é papel mollado? A realidade é que ese convenio non se executou”

Toma a palabra o señor alcalde, don Carlos Antonio Fernández Castro, para dicir “¿Está seguro de que é convenio?.”

Intervén o concelleiro do grupo municipal popular don Santiago V. Amor Barreiro, para dicir:  “Pode ser un protocolo, aquí tamén se falou do protocolo coa garda civil, ao mellor ten menos validez cun convenio, e non foi electoralista. Tamén me sorprende a alusión de que no ano 2003 cando se firmou este convenio se puxera un cartazo en castelán, eu creo que en Milladoiro hai galego falantes e castelán falantes, non sei por que vostede introduciu esa coletilla.

Tamén me gustaría que me dixera a cualificación deses terreos que figuraban nese convenio, vostede dixo que tiñan cualificación urbana. E despois quería saber qué prazo ten previsto para o remate deste centro de saúde. 
Intervén o voceiro do grupo municipal do BNG,  don Xosé Manuel Fernández López,  para dicir: “Vostede que administra o tempo, poña un pouco de cordura, non falemos de todos os convenios”

Toma a palabra o señor alcalde, don Carlos Antonio Fernández Castro, para dicir: “Facemos unha cousa, fíxena no último pleno para ensinarlle á miña compañeira Isabel Pereiro, únicamente con intención estatística, a anotar os tempos de cada intervención. E había intervencións de vintedous, vinte e vintecinco  minutos,  e non resguei as vestiduras. Polo tanto déixenme falar”

Intervén o voceiro do grupo municipal do BNG,  don Xosé Manuel Fernández López,  para dicir: “O único que lle pido aos dous é que non falemos de todos os temas que non están  directamente relacionados, e de todos os convenios”

Intervén o concelleiro do grupo municipal popular don Santiago V. Amor Barreiro, para dicir:  “Eu non falei de convenios que non teñan relación con este punto”

Toma a palabra o señor alcalde, don Carlos Antonio Fernández Castro, para dicir: “O señor Amor acábame de preguntar cal é o prazo de execución. ¿Dáse vostede conta de que hoxe estamos tomando o acordo do inicio dun expediente para a cesión gratuíta dunha parcela e vostede xa me pide contas de canto vai tardar en construírse o centro de saúde?”

Intervén o concelleiro do grupo municipal popular don Santiago V. Amor Barreiro, para dicir:  “Vostede como ten tanta experiencia pode dar unha marxe”

Toma a palabra o señor alcalde, don Carlos Antonio Fernández Castro, para dicir: “Podo imaxinalo, podo facer cálculos, podo dicir cal sería o meu desexo e o cálculo das posibilidades reais. Para empezar temos que expoñelo ao público durante un mes, entre que vai o anuncio ao boletín e volve, o tempo pasa; procesos que eu non controlo directamente non podo asegurar cal vai ser o prazo. En calquera caso vai ser o mínimo posible porque a necesidade é moi grande, e nós vamos a poñer dende o concello todos os medios ao noso alcance para que as cousas se fagan o máis rápido posible, igual que o fixemos ata o de agora. Porque eu sinceramente, dende agosto do 2007 en que se aprobou o proxecto de compensación, sabedor de que o rexistro da propiedade ten un prazo máximo de tres meses para inscribir uns terreos, tampouco podía calcular que nolos ían a inscribir en febreiro, pero é certo que houbo algún que outro problema, houbo que repetir varias certificacións porque non eran do gusto da rexistradora de Negreira, houbo que precisar qué acordos se adoptaron e se tiñan votos a favor ou en contra e iso retrasou moito o prazo. En calquera caso, se esta cesión e o inicio do expediente é aprobado hoxe aquí, axilizaremos ao máximo a súa tramitación administrativa que por desgraza aínda é longa. 

Rematadas as intervencións o pleno da corporación por unanimidade dos seus membros presentes adoptan os seguintes acordos:

Primeiro.- Iniciar expediente de cesión gratuíta de parcela de 5.002 m2, DP2 do Plan Parcial S15, Travesía do Porto Sur, a favor do Servizo Galego de Saúde, para a construcción dun novo centro de saúde no Milladoiro.

Segundo.- Facultar ao señor alcalde para cantas actuacións e trámites sexan necesarios para a execución do acordado, sendo a primeira delas a exposición pública polo prazo de 1 mes aos efectos previstos no R.D. 1372/1986 de 13 de xuño, xa que debe tramitarse a previa desafectación da parcela.”

Punto séptimo: Proposta de licitación do Servizo de Recadación Municipal e proposta de pregos.- 
Toma a palabra a concelleira do grupo municipal socialista, dona Patricia Conde Lois, que di: “ Dada a grande transcendencia que ten a xestión da recadación do concello, acórdase en sesión plenaria do 5 novembro crear unha comisión de estudo para determinar cal sería a mellor alternativa para a súa xestión. Por un lado teríamos a posibilidade de reproducir o modelo actual, licitando un novo contrato de servizos e por outro lado integrar de novo ao concello no servizo de recadación da Deputación. Houbo diferentes reunións desta comisión sendo a última delas o 22 de febreiro de 2008 que acordaba convocar comisión informativa para ditaminar este asunto que por parte do goberno se propón para incluír na orde deste día. O que se propón é iniciar o expediente para a licitación do servizo de recadación municipal e dar aprobación inicial aos pregos para sacar a licitación este servizo”

Toma a palabra o señor alcalde, don Carlos Antonio Fernández Castro, para dicir: “Moitas grazas pola súa introdución. Abrimos un turno de intervencións ao respecto deste punto”

Intervén o voceiro do grupo municipal do BNG,  don Xosé Manuel Fernández López,  para dicir “Efectivamente, a comisión que se constituíu en novembro de 2005, reuniuse unha vez ou dúas na que presentaron información representantes da Deputación e representantes da empresa. Cada un explicou a súa proposta e posteriormente a comisión quedou un pouco parada durante varios meses; no último mes foi cando se precipitou, volveuse a convocar esta comisión, en principio prevíase que a competencia da adxudicación deste servizo era unha competencia plenaria, posteriormente houbo dúbidas de se esa competencia era da alcaldía e nas últimas dúas reunións, en concreto na do mércores vinte deste mes,  foi onde definitivamente o goberno presentou uns pregos decidindo que a licitación é a opción do goberno municipal. O servizo pola Deputación presenta unha serie de vantaxes, que se refire fundamentalmente aos adiantos que a Deputación pode ofertar mes a mes e tamén no aspecto económico. En cambio na licitación, as vantaxes serían a posibilidade de abrir unha oficina como a que hai aberta agora en Bertamiráns e posiblemente outra no Milladoiro. Hai un informe de intervención onde as vantaxes económicas da Deputación son substanciais, paréceme que son arredor de 70.000 euros aproximadamente”

Intervén o señor interventor municipal, don José Antonio Rueda de Valenzuela, para dicir: “74.000 euros”

Continúa o voceiro do grupo municipal do BNG,  don Xosé Manuel Fernández López,  para dicir “Polo tanto son unhas vantaxes económicas importantes que incluso poderían abrir a posibilidade de utilizar eses cartos para ofertar esa atención ao cidadán que creemos ten certa prioridade. Nesas dúas últimas reunións non se chegou a decidir cal das dúas opcións se adoptaba, aínda que o goberno municipal estaba claramente posicionado, dependía a decisión de se a competencia era do pleno ou da alcaldía. Por último, o venres vintedous, foi cando definitivamente o informe de intervención determinou que a competencia era do pleno, polo tanto tiña que ser este pleno quen decidise o sistema de recadación. Celebrouse comisión informativa urxente esta semana, entregáronsenos uns pregos con algunhas modificacións e quedou ditaminado. Pregos nos que non se recolle de novo o tema da presenza dos grupos municipais na mesa de contratación.”

Toma a palabra o señor alcalde, don Carlos Antonio Fernández Castro, para dicir “Grazas pola súa intervención, doulle a palabra a dona Dolores Fernández Álvarez”

Toma a palabra a concelleira do grupo municipal Popular, dona Dolores Fernández Álvarez, para dicir: “A comisión de estudo foi creada para determinar a mellor alternativa sobre a forma de xestión da recadación municipal reuniuse en tres ocasións, unha o catorce de febreiro onde se nos pasaron uns pregos, naquela mesma convocatoria, co cal dita comisión de estudio para a forma de xestión deixouse de lado porque estaba claro que o grupo de goberno presentaba os pregos e xa estaba decidido unilateralmente que ía a ser unha licitación en vez de estudar outras formas. O  xoves vinteún volveuse a reunir porque había xurdido a dubida de si a decisión era da comisión ou era do pleno, o día vintedous pasou o mesmo e co informe do interventor xa se nos dixo que a decisión era do pleno, co cal deuse por terminada a reunión. Non teño estas duas últimas actas, nin a do vinteún ni a do vintedous. Foi convocada a comisión de estudo e reuneuse de urxencia a comisión de economía o día vinte e cinco onde se entregaron uns novos pregos modificados, quedándonos sen saber a que facer porque dita comisión foi un pouco inútil ao estar xa claro polo grupo de goberno sen saber si era mellor para o concello e por tanto para os habitantes de Ames que fose adxudicada  á Deputación, a unha empresa ou á Deputación e a empresa nun sistema mixto”.
Toma a palabra o señor alcalde, don Carlos Antonio Fernández Castro, para dicir “A proposta que se presenta ao pleno tal e como explicou a concelleira de economía e facenda consiste na licitación deste servizo. Nós dende o goberno municipal entendemos que é a mellor opción despois de darlle moitas voltas e tela estudado detidamente, porque entre outras cousas ten dous obxectivos moi importantes. O primeiro é que así se consigue ter oficinas de atención ao público no propio termo municipal, primeiramente en Bertamiráns e no futuro no Milladoiro. Así figura nos pregos para que os nosos veciños e veciñas non teñan que desprazarse fora do concello. Volver outra vez á Deputación obrigaría ao nosos veciños e veciñas a ter que ir cando menos a Santiago, non quere dicir que sexa especialmente lonxe, pero todos sabemos que tras calquera conquista que se consiga de comodidade, cercanía e proximidade é difícil volver marcha atrás e polo tanto eu creo que eso sería valorado negativamente pola nosa cidadanía. 
O segundo aspecto importante que ten a licitación deste servizo estriba en que precisamente xa hai agora mesmo unha oficina con atención ao público que ademais dende todos os puntos de vista conta cunha valoración moi polo, trato e resolución de problemas. E este prego o que nos permite é subrogar a ese persoal á nova empresa que se faga cargo do servizo, co cal cremos que cinco ou seis postos de traballo se manteñen no noso concello, porque a alternativa sería sen dúbida o desemprego, polo menos temporal,  desas persoas. 
Polo tanto nós, valorando todo un conxunto de elementos como son estes dous que acabo de dicir así como que coa Deputación e fai unha delegación do servizo noutra institución e este é un concello que ten unha dimensión suficientemente importante como para que non sexa procedente a delegación, plantexamos novamente a licitación aprobando os pregos de cláusulas que figuran no expediente. 

Toda vez que son as doce da noite neste mesmo momento, e toda vez que os vexo a vostedes cansos  (antes xa manifestaron que están moi cansos)  e lles vai resultar tedioso continuar e como o presidente decide a continuación ou non da sesión,  posto que é a quen se autoriza nos preceptos legais para podela levantar, imos a levantar esta sesión porque quedan, ademais deste punto, nove máis e logo ven o apartado de rogos e preguntas e non quero quitarlles a vostedes a posibilidade de facer rogos e preguntas con calma e exposición detida dos motivos. Así que polo tanto levantamos a sesión e o alcalde tomará a decisión de si convoca unha nova sesión con carácter extraordinario ou decide deixar estes asuntos para a orde do día da seguinte sesión ordinaria. Esa decisión tomareina previa a reflexión correspondente”.

Intervén o voceiro do grupo municipal do BNG,  don Xosé Manuel Fernández López,  para dicir “, cando menos este punto acabémolo, vostede nouras plenos as doce continuaba ”

Toma a palabra o señor alcalde, don Carlos Antonio Fernández Castro, para dicir “O manual do concelleiro di: “O que non é posible na actual normativa é suspender a sesión e continuala ao día seguinte xa que con iso se incumpre o principio de unidade de acto. E non constitúe unha corruptela senon unha auténtica ilegalidade. E para non caer na ilegalidade imos levantar a sesión ás doce”

Moitas grazas pola súa presenza e levántase a sesión”.

E non habendo mais asuntos de que tratar, o señor alcalde presidente dou por rematado o acto e levantou a sesión ás vinte e catro horas do día de referencia, de todo o que eu como secretaria certifico.

Vº Prace                                                                        A secretaria

O alcalde,

Carlos Antonio Fernández Castro


Rosa Ana Prada Queipo

PAGE  
24

